
фанлари бўйича фалсафа доктори (PhD), 

Самарқанд давлат университети;  

Бобомуротова Латофат Элмуродовна - 
педагогика фанлари бўйича фалсафа доктори 

ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

MUARRIXLIGI NAMUNASI  ...........................................................................................................................  13-18 

Худойназаров Фахритдин Хаитович 

БОШҚАРИШНИНГ МЕТОДОЛОГИК АСОСЛАРИ  ........................................................................  128-136 

Isomitdinova Gulbaxor Kurbonaliyevna 

Kishilik jamiyatida roʻy berayotgan ijtimoiy oʻzgarishlar odam bolasi ruhiyatiga faol 

taʼsir koʻrsatmoqda. Uning natijasi oʻlaroq turli jamiyat aʼzolarining bir guruhida ijtimoiy faollik 

ortayotgan boʻlsa, boshqa guruhida ijtimoiy jarayonlarga befarqlik, voqealarga loqayd 

munosabat shakllanmoqda. Tashvishlanarli jihati shundaki, jahonning qariyb barcha 

mamlakatlarida, xususan Oʻzbekistonda ham sodir boʻlayotgan voqealarga befarq boʻlgan 

kishilarning koʻpayayotgani kuzatilmoqda. Ayrim pallalarda befarqlik turfa ijtimoiy 

muammolarning chuqur ildiz otishiga, keng koʻlamli ijtimoiy islohotlarni muvaffaqiyatli amalga 

oshirishga toʻsqinlik qilmoqda. Shu munosabat bilan shaxs befarqligi haqidagi falsafiy fikrlar 

rivoji, bu boradagi falsafiy mulohazalarni umumlashtirgan holda uni bartaraf etish 

imkoniyatlarini topish masalasi ayniqsa dolzarb ahamiyat kasb qilmoqda.  

Faylasuflarning asrlar davomida kishilarni ijtimoiy shart-sharoitlarni 

maqbullashtirishga, ularni takomillashtirishga chorlab kelganlari sababi ham shunda. Lekin 

falsafa tarixida jamiyatni turfa azob-uqubatlar, tashvishlar, muammolar manbai sifatida talqin 

qilish namunalari ham uchraydi. Mazkur talqinlarga asoslangan falsafiy taʼlimotlarda saodatga 

erishish uchun ijtimoiy jarayonlarga ishtirok etmaslik, ularga befarq munosabatda boʻlish 

targʻib va tashviq qilinadi. Bu taʼlimotlarda tashqi olamda sodir boʻlayotgan voqea va 

jarayonlarga ishtirokdan tiyilish, ularga befarq munosabatda boʻlish oqillik belgisi sifatida 

taʼriflanadi.  

Masalan, eramizdan avvalgi VI asrda Qadimgi Hindistonda vujudga kelgan hamda 

keyinchalik Osiyo boʻylab keng tarqalgan buddizm taʼlimotida insonning oliy maqsadi nirvana 

holatiga yetishish bilan bogʻlanadi. Nirvana – turli xohish-istaklardan holi boʻlgan ruhiy 

holatdir. Bunday holatga tashqi olamdan uzilish, unga befarq munosabatda boʻlish, buning 

oʻrniga meditatsiyaga berilish orqali erishish mumkin [1]. Qadimgi dunyo falsafasining yorqin 

vakili Platon ham ijtimoiy jarayonlarga befarqlikni oqillik timsoli sifatida qayd qiladi. Uning 

fikricha, faqat befarqlikkina inson-ni turfa ortiqcha ehtiros va tashvishlardan sugʻurta qiladi [2]. 

Buyuk mutafakkirning ushbu mulohazalari keyinchalik kiniklar va stoiklar maktablari 

tomonidan yanada rivojlantirildi. Koʻrinib turibdiki, qadimgi dunyo faylasuflari befarqlikni 

negativ mazmunda talqin qilmaganlar.  

Oʻrta asrlar xristian etikasida befarqlikni neytral mazmunda taʼriflash anʼanasi saqlanib 

qoldi. Buni, masalan, xristian asketikasi vakillari taʼlimotlarida koʻrish mumkin. Ulardan biri, 

eramizning 346-399-yillarida yashab, ijod qilgan xristian teologi Pontiylik Yevagriy oʻzining 

“Maʼnaviy amallar haqida soʻz yoxud rohib” nomli risolasida befarqlikni asl rohibning oliy ideali 

deb ataydi [3]. Tashqi olamning taʼsiriga, foniy dunyo neʼmatlariga befarq boʻlgan, dunyoviy 

olam tashvishlaridan tiyila olgan rohibgina saodatga erishishi mumkin, deb uqdiradi u. Biroq 

keyinchalik xristian teologlari bunday mutlaq befarqlikka erishishning imkonsizligini ham 

taʼkidlaydigan boʻldilar. Jumladan, ham katolik, ham pravoslav, ham lyuteran cherkovida soʻzsiz 

nufuzga ega boʻlgan mashhur xristian teologi Avreliy Avgustin fikricha, befarqlik turli 

ehtiroslardan xoli-likni anglatadi. Lekin odam bolasi barcha ehtiros va tuygʻularidan xalos 

boʻlmagani bois dunyoviy tashvishlardan ham uzila olmaydi, ularga mutlaq befarq boʻla 

olmaydi. 

Oʻrta asrlar Sharq falsafasida befarqlikning birmuncha boshqacharoq talqinlari vujudga 

keldi. Koʻplab musulmon faylasuflarining taʼkidiga koʻra, har qanday befarqlik ham fazilat 

boʻlavermaydi. Toʻgʻri, dunyoviy ishlarga, oʻtkinchi hoyu-havaslarga, moddiy neʼmatlarga 

befarqlik, yaʼni nafsni jilovlay bilish xislati oqillik belgisidir. Chunki, soʻfiylar eʼtirofiga binoan, 

“nafsni jilovlay olmaslik, molu-dunyo toʻplashga hirs qoʻyish, yaʼni boylik toʻplashga uzluksiz 

intilish inson tanasini oʻtkinchi lazzatu-farogʻat bilan ardoqlaydi. Bunday lazzat va farogʻat 

qarmogʻiga ilingan inson yirtqich hayvonlardek qutura boshlaydi, gʻazabi ortib boradi. Nafs va 

gʻazabning birlashib ketishi insonda hayvoniy qiliqlarni yanada rivojlantiradi va rahmoniy 

fazilatlarni yemiradi. Natijada bunday kishilar maʼnaviy qashshoqlasha boshlaydilar. Shuning 

uchun, soʻfiylarning fikriga muvofiq, inson nafsiga erk bermasligi, uni oʻz vaqtida jilovlay bilishi 

zarur. Nafsga erk bermaslik, uni jilovlay olish – maʼnaviy yetuklik garovidir” [4]. 

Biroq, mutasavviflar fikriga koʻra, umumijtimoiy manfaatlarga, xalq dardu-tashvishiga 

befarqlik fazilat sanalmaydi. Buni, masalan, buyuk mutafakkir Alisher Navoiyning hammaga 

tanish boʻlgan: 

“Odamiy ersang — demagʻil odami, 

oniki yoʻq xalq gʻamidin gʻami” [5] 

kabi misralari misolida ham koʻrish mumkin. Koʻrinib turibdiki, musulmon faylasuflari 

mol-dunyo va oʻtkinchi hoyu-havaslargagina befarq boʻlishni targʻib qildilar, biroq oʻzgalarning 

dardu-tashvishlariga befarqlikni qattiq qoraladilar. 

Renessans davrida qaror topgan turmush tarzi inson va jamiyat oʻrtasidagi 

munosabatlar paradigmasini butkul oʻzgartirdi. “Endilikda dehqon uy qurar, tegirmon yuritar, 

kanal qazir, yerni haydar, ekin ekar, olingan hosilni oʻzi qayta ishlar, zarur mehnat qurollarini 

ham oʻzi yasar edi. Oʻzining kundalik turmushi uchun zarur boʻlgan barcha bilimlarni ham bir 

oʻzi sabr-toqat bilan oʻrganardi. Xullas, uygʻonish davridagi inson oʻzining bunyodkorlik, 

yaratuvchilik faoliyati bilan oʻrta asr kishisidan tubdan farq qilar edi” [6]. Faollashgan inson 

jamiyat ishlariga, ijtimoiy jarayonlarga befarqlikni oʻziga ravo koʻrmay qoʻydi. Bunga hamohang 

tarzda Renesans davrining antroposentrik falsafasi ham ijtimoiy faollikni, mehnat faoliyatini 

insonni qalban poklikka undovchi manba sifatida talqin qila boshladi. Masalan, atoqli ingliz 

gumanisti Tomas Mor oʻzining “Utopiya” nomli asarida har bir inson jamiyat ishlariga faol 

ishtirok etishi zarurligini, uning qadr-qimmati xayrli mehnati, ijtimoiy faoliyati bilan 

belgilanishini uqdiradi [7].  

Renessans falsafasi asos solgan inson va jamiyat oʻrtasidagi munosabatlar paradigmasi 

keyinchalik XVII-XVIII asrlarda Yevropada ijod qilgan ingliz faylasuflari F. Bekon, T.Gobbs, 

J.Lokk, fransuz maʼrifatparvarlari F. Volter, E. de Kondilyak, J.-J. Russo, P. Golbaxlar tomonidan 

har tomonlama rivojlantirildi. Ular insonni boshqalardan ayri holda umrguzaronlik qiladigan, 

ijtimoiy jarayonlarga befarq boʻlgan shaxs sifatida emas, jamiyat ishlarida faol ishtirok 

etadigan, uning farovonligini taʼminlaydigan zot tarzida koʻrish darkorligini tushuntirdilar [8]. 

Jamiyat taraqqiyoti uning aʼzolari faolligiga bogʻliqligi, insonning maʼnaviy yetukligi esa 

uning umumijtimoiy manfaatlarga xizmat qilishi bilan belgilanishi, ijtimoiy jarayonlarga 

loqaydlik jamiyatning ham, shaxsning ham tanazzuliga sabab boʻlishi haqidagi mulohazalarni 

XIX asrning ikkinchi yarmi va XX asr boshlarida faoliyat koʻrsatgan Markaziy Osiyolik 

maʼrifatparvarlar Ahmad Donish, Sattorxon Abdulgʻafforov, Mahmudxoʻja Behbudiy, Abdulla 

Avloniy asarlarida ham uchratish mumkin. Masalan, “Abdulla Avloniy fikriga muvofiq, 

jamiyatni insonparvarlashtirish fuqarolarning halol mehnati bilan bogʻliq. Ishyoqmaslik, 

dangasalik, yalqovlik (yaʼni befarqlik va loqaydlik oqibatida kelib chiqadigan illatlar) jamiyatni 

xonavayron qiladi. Bunday kishilar bilan yangicha turmush qurib boʻlmaydi. Yalqov, tanbal 

kishilar hamisha boshqalar yordamiga muhtoj boʻlib, xorlikda yashaydilar”. Renessans davrida 

va Yangi Zamonda rivoj topgan bunday mulohazalar befarqlikni oqillik belgisi emas, ijtimoiy 

illat sifatida tavsiflash uchun nazariy asos yaratdi. 

Mazkur nazariy asoslarga tayangan holda XX asr faylasuflari, sotsiologlari va 

psixologlarining qariyb barchasi befarqlikni oqillik va osoyishtalik belgisi emas, jiddiy ijtimoiy, 

siyosiy, ekzistensial va psixologik muammo sifatida tavsiflay boshladilar [9]. Masalan, avval 

ispan faylasufi va publitsisti X.Ortega-i-Gasset, keyinchalik amerikalik ijtimoiy psixolog G. 

Blumer hamda fransuz sotsiologi va faylasuf-postmodernisti J. Bodriyyar befarqlikni XX asrning 

ikkinchi yarmidan eʼtiboran qaror topgan ommaviy jamiyatning ajralmas va muhim 

atributlaridan biri deb atadilar [10]. Ularning fikriga koʻra, XX asrda avval Gʻarbiy Yevropada, 

soʻngra jahonning boshqa mintaqalarida sanoat gurkirab rivojlana boshladi, urbanizatsiya 

jarayonlari avj oldi. Buning natijasida jamiyatning anʼanaviy ijtimoiy tuzilishi tubdan oʻzgardi. 

Anʼanaviy jamiyatda muayyan guruh yoki tabaqalar faoliyat koʻrsatgan, ularning har biri oʻz 

turmush tarziga, oʻziga xos manfaatlarga ega boʻlgan boʻlsa, endilikda bu tafovutlar barham 

topdi, jamiyatda stratifikatsion rang-baranglik oʻrnini umumiy xarakteristikalarga ega boʻlgan 

omma egallay boshladi. Jamiyatdagi ijtimoiy-iqtisodiy, siyosiy va madaniy jarayonlar mazmuni 

va yoʻnalishini ham ana shu ommaning manfaatlari hal qiladigan boʻldi. Shaxs esa ushbu 

umummanfaat oldida ojiz boʻlib qoldi. Bu ojizlik uni ijtimoiy jarayonlarga befarq qilib qoʻydi 

[11]. 

AQSH sotsiologiyasining atoqli namoyondalaridan biri Ch.R. Millz va fransuz siyosiy 

publitsisti P. Burdye shaxs befarqligiga ommaviy jamiyatdagi siyosiy jarayonlar sabab 

boʻlganiga eʼtiborni qaratadilar. Ularning taʼkidlashlaricha, ommaviy jamiyat sharoitida jamiyat 

aʼzolarining ongi faol manipulyatsiya qilina boshlandi, bu holat pirovardida kishilarning 

befarqligini keltirib chiqardi [12]. Biroq shaxs befarqligi nuqul siyosiy jarayonlar oqibati emas. 

Frankfurt maktabining yorqin vakillaridan biri G. Markuzening fikricha, u ommaviy jamiyatda 

qaror topgan iqtisodiy erksizlik va isteʼmolchilik jazavasi hosilasi hamdir [13]. 

Tilga olingan olimlar shaxs befarqligi sabablarini siyosiy hamda iqtisodiy omillardan 

izlagan boʻlsalar, fransuz siyosat arbobi A. de Tokvil uning ijtimoiy turmush bilan bogʻliq 

jihatlariga diqqatni jamlay-di. U AQSHga safar qilib, undagi ijtimoiy hayotni bir yil davomida 

kuzatar ekan, zamonaviy jamiyat jadal individuallashib bormoqda, bu esa ayrim kishilarni 

jamiyatdan ajratib qoʻymoqda, asl befarqlikning tub ildizlari ham shu yerda, degan xulosaga 

keladi [14]. Neofreydizm va freydomarksizm asoschilaridan biri E.Fromm hamda Lids 

universiteti professori Z. Bauman esa “ijtimoiy hayot-shaxs befarqligi” aloqadorligining boshqa 

bir tomonini yoritadilar: ularning qayd qilishicha, ommaviy jamiyatdagi moddiy 

farovonlik,axborot bisyorligi “baxtli befarqlik” holatini vujudga keltirdi [15]. 

XXI asrga kelib, shaxs befarqligi nihoyatda sezilarli ijtimoiy muammolardan biriga 

aylandi. Shu boisdan uning tabiatini oʻrganishga, sabab va oqibatlarini aniqlashga, bartaraf 

etish yoʻllarini izlashga boʻlgan ilmiy intilishlar faollashdi. Oʻzbekistonda ham turli ommaviy 

axborot vositalarida, elektron nashrlarda befarqlikning jiddiy ijtimoiy muammolardan biriga 

aylangani xususida bot-bot gapirilmoqda va yozilmoqda. Uning tabiatini turli ilmiy muammolar 

kontekstida ochib berishga intilishlar ham yoʻq emas. Lekin befarqlik mazmuni va shakllari, 

sabablari va oqibatlari, bartaraf etish yoʻllari tahliliga bagʻishlangan maxsus ilmiy ishlar 

barmoq bilan sanagulik darajada qolmoqda [16]. 

Xulosa qiladigan boʻlsak, befarqlik ijtimoiy falsafa tarixi davomida mazmunan toʻlishib 

borgan ahamiyatli tushunchalardan biri boʻlib, hayotiy maqsadlardan mosuvolik, ijtimoiy 

jarayonlarga loqayd munosabati, muayyan faoliyatga moyillikning zaifligi bilan bogʻliq shaxs 

ruhiy holatini ifodalaydi. Ushbu ruhiy holat oʻz hissiy, gnoseologik, aksoiologik va praksiologik 

jihatlariga ega boʻlib, tuygʻu va kechinmalar atrofiyasida, ijtimoiy bilimlarga qiziqishning 

soʻnishida, shaxs qadriyatlarining jamiyat qadriyatlaridan ayri tushishida, ijtimoiy jarayonlarga 

ishtirokning passivlashishida namoyon boʻladi. Shaxs befarqligi ijtimoiy (intensiv ijtimoiy 

oʻzgarishlar, ijtimoiy vorisiylik zanjirining buzilishi, ijtimoiy normalarning oʻzgarishi, turmush 

tarzining individuallashishi, axborot almashuvining intensivlashuvi) va ruhiy (umidsizlik, 

iqtidorsizlik, erksizlik, qadriyatlarning qadrsizlanishi, yolgʻizlik) omillar taʼsirida yuzaga keladi. 

Jamiyatda befarq kishilarning koʻpayishi ayanchli iqtisodiy, siyosiy, ijtimoiy, maʼnaviy-axloqiy 

oqibatlarga olib kelishi mumkin. 

